
Bharata Shatakam

భారతశతకమ్

భారతశతకమ్ కావ్యపరిచయః
అమరుశతక-నీతిశతక-సూర్యశతకీయపరమ్పరాయామిదం భారతశతకమపి
బాభాతి స్వమహిమ్నా । రసోక్తివక్రోక్తిస్వభావోక్తిమయ్యాః   కవితాత్రిపథగాయా
విలసదనేకతరఙ్గభఙ్గయోఽత్ర   రససీకరాసారైః  సచేతసాం
రోమకఞ్చుకమఙ్కురయన్త్యోఽమన్దమానన్దం   తనిష్యన్తి । అత్ర
ప్రాయేణాలఙ్కారశాస్త్రీయాః   సర్వేఽపి సిద్ధాన్తా  అనాహూతా అపి దృఢముపవిష్టా
లక్ష్యన్తే । దేశప్రేమప్రవాహావగాహననిరతస్వాన్తస్య   కవికులతిలకస్యాస్య
సమస్తా అపి సూక్తయో దేశస్య బాహ్యమాభ్యన్తరఞ్చ సౌష్ఠవముదీరయితుం
పీయూషస్యన్దినీమివ  నిస్యన్దయన్త్యోఽద్యతనీం  పురాతనీం చ
వృత్తప్రవృత్తిం   ప్రవర్తయన్తి   । అత్ర క్రాన్తేభైరవో    హుఙ్కార! దమనస్య
దుర్దమో  మదః,శాన్తేర్లలితం  విలసితం, పరివర్తనస్య ప్రత్యగ్రం 
విజృమ్భితం, సనాతనస్య నిష్కమ్పమవస్థానం , వర్తమానస్యానావృతం
స్వరూపం, స్పృహణీయాభ్యుదయస్యారుణోదయశ్చ తథా రఞ్జనమయం  చిత్రితం
యథా జ్ఞానదశా  ద్రష్టుర్హర్షప్రకర్షః       సమ్బోభవీతి ।
శ్రీమహాదేవ  పాణ్డేయః ,
సాహిత్యవిభాగాధ్యక్షః,
సంస్కృతమహావిద్యాలయః,
హి. వి. విద్యాలయః,
కాశీ ।
గణతన్త్రదివసః ,
౨౦౩౦ వైక్రమాబ్దమ్    । ప్రథమం  సంస్కరణమ్ ।

భారతశతకమ్
ఆలోలాం కున్తలాలిం గలమనుగలితాం వ్యూహ్య ధమ్మిల్లలీలాం

వ్యాధున్వానం సటాగ్రం  మృగపతిమనిశం తీవ్రయన్తీ  మహోగ్రా ।

భారతశతకమ్

ముఞ్చన్తీ చన్ద్రహాసం  ఖలవలనికరే సైరిభం  మృద్నతీ ద్రాక్
శ్రీశక్తిర్భారతేఽస్మిన్నరి   నరి విజయా వస్తుతః సావిరస్తు ॥ ౧॥

ప్రత్యక్షం  నిర్జరాణాం  సకలసురగణాధ్యక్షమాత్మప్రతీక్ష్యం
సన్తక్ష్యాక్షుద్రవేగః  క్షతవరుణమదః క్షీణయక్షేశదాక్ష్యః ।

వింశత్యక్షః క్షణేనాభజత సముచితాం శిక్ష్యతాం యస్య స ద్రాగ్
రక్షేదక్షేమహారీ హరిరమరవరైరీడితః  పీడితం మామ్ ॥ ౨॥

యస్మాదేతే ప్రసూతా  వివిధతనుభృతో యేన జీవన్తి భూతా
యస్మిన్ గచ్ఛన్తి చైక్యం  సమధికగురుతా యత్ర మాతుః పితుశ్చ ।

విశ్వం సర్వేం విభతిం ప్రకృతిరయమథో  పూరుషశ్చ స్వతన్త్రో
దేశం తం వా పరేశం సురవరఝరిణీసున్దరం  కీర్తయామః  ॥ ౩॥

ఆ లోలోల్లోలమాలాకలకలకలితామ్భోధికూలాల్లలామాద్ 
యావన్నీహారభూమీధరధవలశిలాలగ్నభూసంవిభాగాన్ ।

సీమాన్తాదా చ వఙ్గోపసరిదధిపతిం యావదస్త్యేష సస్యైః
పత్రశ్యామైర్ద్రుమాగ్రైర్వలయితవసుధో     భారతం నామ దేశః ॥ ౪॥

ఇష్టో దిగ్భ్యస్త్రయీభ్యః  సరిదధిపతిభిః పాదయోర్వీచిభఙ్గైః
శ‍ృఙ్గైర్లోకోపరిష్టాదుదయమధిగతైః     సన్నతః శైలరాజైః   ।

పర్యాయేణోద్భవద్భీ రసఋతువిభవైర్మేదురశ్రీర్మనోజ్ఞో 
రత్నై  రమ్యః సువర్ణాకరనికరయుతో  భారతోఽన్వర్థసంజ్ఞః   ॥ ౫॥

బఙ్గైః  సఙ్గీతకీర్తిః   కలితకలకలశ్చోత్కలైరాన్ధ్రబన్ధు   -

ర్మద్రైరున్నిద్రముద్రో   జవజనితజయోద్గుర్జరః   సిన్ధుబిన్దుః   ।
పఞ్చాపైరఞ్చితశ్రీర్మధుమధురధురో   మధ్యయుక్తైర్బిహారై  -
రార్యావర్త్తాభిధానో  జయతి జనపదో మానినాం జన్మభూమిః ॥ ౬॥

ఆద్యోన్మేషాద్విధాతుః ప్రథమవికసితాదాద్యపద్మాగ్రపత్రా 
దారబ్ధా పుణ్యపుఞ్జైః  కలుషలవలవేనాప్యసమ్భిన్నగాత్రైః  ।

దేవైరప్యాత్మలాభం  శ్రయితుమతితరాం  వాఞ్ఛితా విశ్వమూర్తే-
ర్నిర్మాణోత్కర్షసీమా  పరమసుషమయా కాపి నీరాజ్యతే భూః ॥ ౭॥

త్రైకోణీ  క్షేత్రభక్తిర్జ్ఞపయతి    మధురా విశ్వచిత్రే యమర్హం
యం సంస్కుర్వన్తి రేఖాః క్వచిదతిసరలాః క్వాపి వామా మనోజ్ఞాః  ।

దేశానాముర్వరాణాం విపిననదనదీవాష్పయానాదికానాం

స్థానం  మానం చ బోద్ధుం  భువనహితవిధౌ బద్ధకక్ష్యః  స దేశః ॥ ౮॥
కృత్స్నాకూపారనీరవ్రజజనితమహావృష్టిసమ్భారశోభః 

కేదారాభోగలేఖాశతశతభరితాసస్యసమ్పాదదక్షః ।
వల్లీమాలాలలామద్రుమవలయలసన్మాంసలశ్యామలశ్రీ   -
ర్లోకానాం  దర్శనీయః కృషకజనహితో భారతామ్భోధరోఽయమ్ ॥ ౯॥

గీర్వాణైః  పుణ్యపుఞ్జో మధుమథనకలాకేలినారిష్టసద్మ
క్రీడారఙ్గః   ప్రకృత్యా  మణిగణనికరైః  శేవధిర్వేదవాగ్భిః ।

పూర్వాభావావిశిష్టాధ్యయనగురుకులం  శిక్షయారమ్భభూమిః
సంస్కృత్యా సుప్రసూతిః  సహజసుకృతినామేష దేశో గృహీతః ॥ ౧౦॥

చఞ్చచ్చార్వాకచర్చో దృశివిషయతయా స్వీకృతాన్తస్థబాహ్యో
విజ్ఞైర్వైభాషికాహ్వైరనుమితచరమః    ప్రాజ్ఞసౌత్రాన్తికైశ్చ      ।

యోగాచారాభ్యుపేతాకృతిధృతివిలసద్విత్తిమాత్రప్రపఞ్చః 
శూన్యాధిష్ఠానతత్త్వోద్భవనిఖిలతయా  మధ్యసిద్ధాన్తసిద్ధః    ॥ ౧౧॥

సాఙ్ఖ్యైః  సఙ్ఖ్యాతసఖ్యో  యమనియమమయోయోగయోగ్యాఙ్గసఙ్గై  -
ర్గీతశ్రీర్గౌతమీయైః     క్వణితకణకణః కోణకాణాదవర్ణైః  ।

గీర్భిః కౌమారిలీభిః కలితకులకలో గౌరవీమిశ్రితాభిః
శాన్తో వేదాన్తదాన్తః ప్రగుణితగరిమా  గీయతే కోఽపి దేశః ॥ ౧౨॥

స్యాద్వాదోయావనైక్యే  శ్రుతిపథగమనైర్ముక్తకచ్ఛైర్నిరుక్త  
స్తన్త్రస్థైర్వామమార్గః     సితతనుదయయా దీయమానే స్వరాజ్యే ।

కౌటిల్యం రాజకీయైః  కలితమనుకలం దేశరక్షావిధానే
యస్మిన్నృత్యన్తి  భూయో విగతఖలబలః స స్వతన్త్రః  సమస్తు ॥ ౧౩॥

శుక్తీనాం ముక్తికేవ త్రిదశసరిదివ  స్రోతసాం  నిర్మలానాం
క్షౌద్రీ ధారేవ హృద్యా సరససుమనసాం వజ్రకాష్ఠేవ   భూమేః ।

రశ్మీనామైన్దవానామమృతవిపులతేవాస్తి   సమ్భాసమానా
ప్రాచీనా  దివ్యధామా దృఢతమమహిమా సంస్కృతిర్భారతీయా ॥ ౧౪॥

ఆమ్నాయామ్నానయోగో ద్యుసదసుదృఢతాపత్తిసౌధోపయోగో
జ్యానిక్షేపప్రయోగో  నిజజనధరణోద్యోగదైత్యాభియోగః  ।

దుర్యోగః క్షత్రజాతే  రజనిచరనృపశ్రీవియోగః  సుయోగో
గీతాయా జీవహింసానిరసనకలుషక్రీడయోర్విప్రయోగః   ॥ ౧౫॥

సప్తాబ్దానాం  శతాని ప్రవికటమభితః  పశ్చిమాతో విశద్భిః
పాతివ్రత్యే  సతీనాం ప్రహరణనిపుణైర్నైచికీక్రవ్యభక్షైః     ।

విధ్వంసే మన్దిరాణాం  కటుకృతికుశలైర్మ్లేచ్ఛలుణ్టాకధూర్తైః   
కేనాభాగ్యేన ఢూనా ధరణిరియమభూత్ పాదఘాతావధూతా ॥ ౧౬॥

ద్విత్రా యద్రాజయోగా  నియతమిహ నృణాం భూపభూయం విదధ్యు
స్తద్దిగ్భూపాలయోగాః  ప్రబలనిపతితా  యత్తేనౌ దివ్యదివ్యాః ।

ఏకైకే  లోకలక్ష్మీనిగడనపటవోఽఖణ్డహేవాకశోభాః
పూర్ణస్వాతన్త్ర్యసిద్ధౌ   స ఖలు నిజకృతః సఙ్ఘచేష్టావిలమ్బః   ॥ ౧౭॥

వాచాలం కావ్యలీలాకృతికుశలపికైర్గుఞ్జితం    శాస్త్రభృఙ్గై
రఙ్గైః  సఙ్గం  విహఙ్గైర్నిఖిలకలకలాకామినీకేలిలోలమ్  ।

శ్రౌతీభిః  సంవిధాభిర్వ్రతతిభిరఖిలం మఞ్జులం  శాలవృన్దై -
ర్వాగుద్యానం సురాణామిహ ఖలు సులభం లోభనీయార్థసార్థైః   ॥ ౧౮॥

ఔర్జీ జ్యోత్స్నేవ శుభ్రా సహృదయహరణీ మాధవశ్రీః  స్ఫుటేవ
ప్రాతఃసన్ధ్యేవ   రమ్యా ప్రతపనశమనీ  బ్రహ్మవిద్యేవ  హృద్యా ।

గఙ్గేవాదర్శదృశ్యా  శ్రుతిరివ  మధురా మఙ్గలానాం  పవిత్రా
నామ్నాం ధారేవ విష్ణోర్జగతి   విజయతే భారతీ కీర్తిరేఖా ॥ ౧౯॥

దేవైరాప్యాయితశ్రీరపి   సురఝరిణీనిర్ఝరామ్భఃపునీతో
నీతః శిక్షాం బృహత్యాః పతిభిరనుదినం కీర్తితో లేఖవృక్షైః ।

మన్దారైః   పారిజాతాదిభిరథ సహరిః పుణ్యభోగ్యః సుధాచ్ఛో
గన్ధర్వైర్గీయమానో    విలసతి సకలో భారతస్వర్గలోకః  ॥ ౨౦॥

యన్నీరం జీవనార్థం  కథయతి నిఖిలే భూతలే లభ్యతే త
న్నైదాఘోన్మాథరక్షావిధిరథ  శుచితాపాదనం తత్సమస్తే ।

కీటైర్నో  జాతు దూష్యం క్వచిదపి నిహితం బుద్ధివర్ధిష్ణు   హృద్యం
పుణ్యం తద్గాఙ్గమమ్భః   ప్రవహతి  ధరణీం ప్లావయద్భారతీయామ్  ॥ ౨౧॥

పారం పఙ్కోద్గమానాం  సుహృదయమఖిలామ్నాయమూలాగమానాం
వాసః పౌరాణవాచాం నిధిరయమతులః శ్రేయసాం  సన్మణీనామ్ ।

చారిత్ర్యస్యోచ్చదీక్షా  సుజనజనధనవ్రాతసాఙ్గత్యశిక్షా 
ధర్మద్రోరాలవాలం  భరతవసుమతీభూషణాం తీర్థసార్థః   ॥ ౨౨॥

తథ్యం కథ్యం తథాహి స్వయమనిశమలం కష్టజమ్వాలజాలం

సంవిత్సిద్ధిం  విధిత్సన్ పితృవనవసతేర్భృత్యతామాదధానః ।
గృహ్ణన్  సూనోః పటార్ధే ప్రరుదితరమణీమన్త్యసంస్కారమూల్యం

ధర్మాదర్శవ్యవస్థాం  వ్యరచయదతులాం భూపతిర్గీతకీర్త్తిః   ॥ ౨౩॥
వాసో గీర్వాణవాణ్యా నిఖిలజనిజుషాం మోక్షభూమిర్మృతానా

మార్యాయాః సభ్యతాయాః ప్రథమనిషదనం  మన్దిరం  విశ్వమూర్తేః ।
దుర్భేద్యో రాగవన్ధః  కిల సురసరితో జన్మభూః శాన్తిదేవ్యాః

సాన్ద్రానన్దాటవీయం   జగతి విజయతే సర్వలోకైలక్ష్మ్యాః  ॥ ౨౪॥
యద్వీర్యోపజ్ఞమాసీద్రజనిచరపతేస్త్యాగసీమావదానం 

యస్యారణ్యాన్యబోధి ప్రథమకవిగురోర్యేన  చీర్ణం  చరిత్రమ్  ।
అద్యాప్యార్యాభిగుప్త్యై  ప్రభవతి  సకలద్వాపరోత్తీర్ణకర్మా

రాజ్యాదర్శప్రతిష్ఠాప్రభవపరివృఢః    కుత్ర రామావతారః ॥ ౨౫॥
శ్రీరామే  కృత్యశక్తిర్విపులవిలసితా  లోక్యతే లోకలోకై -
ర్బుద్ధో నిధ్యాయతేఽద్ధా ధృతధిషణధృతిర్ధీః  సమృద్ధా వివృద్ధైః  ।

తాభ్యాం ద్వాభ్యాం శ్రితాత్మా  నృపనయనిపుణో భారతోద్ధారకర్తా
శ్రీకృశ్ణః   సర్వశక్తిః  సకలనరవరః సోఽత్ర పూర్ణావతారః  ॥ ౨౬॥

గ్రీకాధ్యక్షం  విజిగ్యేఽద్భుతరణనిపుణైశ్చాణకామాత్యయోగాత్
సఞ్జహ్రే  యుద్ధయజ్ఞే  కుసుమపురనృపం ప్రాజ్యసామ్రాజ్యకర్తా   ।

వ్యూహే జిత్వా స సేల్యూకసమయతనయాం హేలనాం రమ్యరమ్యాం
శ్రీమాన్  వీరాగ్రగణ్యః  ప్రథితగుణగణః  స్మర్యతాం చన్ద్రగుప్తః  ॥ ౨౭॥

యత్సామ్రాజ్యం  వరిష్ఠం  శశికరశిశిరం భారతే సుప్రతిష్ఠం 
మూకాః స్తమ్భాః సుధర్మప్రవచనపతవోఽద్యాపి  తిష్ఠన్తి   యస్య ।

త్యాగీ యద్భిక్షుసఙ్ఘోఽకృషత  బహుతరాన్దూరదేశాన్  స్వశిష్యాన్
సోఽశోకః క్లిష్టశోకక్వథితమృదుమనాః   సౌగతైరాదృతోఽభూత్  ॥ ౨౮॥

చిత్రం  చిత్తౌరదుర్గే ఖలయవనబలైర్వీవధారోధదూనే
యుధ్యద్భిః క్షత్రవీరైః   పునరగమదృఢైః  క్షీయమాణే క్రమేణ  ।

భీమేఽప్యన్తే ప్రశాన్తే   పతిచరణరతా పద్మినీ మ్లేచ్ఛశఙ్కా
దీప్తేఽగ్నౌ సఞ్జుహావ  స్వతనుమలమసౌ సార్ద్ధమాలీసహస్రైః   ॥ ౨౯॥

ధన్యాస్తే రాజపుత్రా నిజవిషయగురుత్వావనే లబ్ధదీక్షా
అల్పీయాంసోఽపి ధీరా యవనపరభటైః  సమ్ప్రహారేఽవసజ్జాః  ।

నిత్యం యోయుధ్యమానా రిపుదలదలనే సత్ప్రతాపప్రతాపా
విశ్వస్మిన్ స్వేతిహాసం కనకలిపిమయం నిత్యమస్థాపయంస్తే  ॥ ౩౦॥

యోఽగౌప్సీద్ గాఃశరణ్యః ఖలబలలులితాన్బ్రాహ్మణాన్సమ్యగావీత్
స్వారక్షీన్మన్దిరాణి  ప్రయుతశతశిఖాః  పాట్యమానా అపాసీత్ ।

ఆర్యక్షోణీం సమాధాద్ యవననృపమదం ప్రవ్యధావీత్  సమర్థో
దిల్లీమార్ద్రాం   విడాలీం వ్యధిత శివవిభుః సోఽస్తు భూయోఽవతీర్ణః  ॥ ౩౧॥

రాహుగ్రస్తాం  సుధాంశోస్తనుమివ విమలాం వారణేన్ద్రావధూతాం
రమ్యామమ్భోజరాజీమివ వనపటలీం లఙ్ఘితాం  వహ్నినేవ ।

మ్లేచ్ఛైరాక్రాన్తపూర్వాం     ప్రవితతసుషమాం  తాం మహారాష్ట్రభూమిం
జిత్వాఽకార్షీత్స్వతన్త్రాం   తరుణగణనుతౌ సింహదుర్గేశ్వరస్తాత్  ॥ ౩౨॥

పఙ్కాతఙ్కాఙ్కితాత్మా నిరయరయగతత్రాససఞ్జాతకమ్ప 
శ్చైతన్యానన్యభావానభిముఖహృదయః  సఙ్గమే  దేవనద్యోః ।

నిర్వాతి స్నానమాత్రాచ్ఛ్రుతిరియమమలా  యం విశిష్టం  శినష్టి
త్రిస్రోతః   క్షీణయక్ష్మా ప్రవితతమహిమా  సోఽస్తు భూత్యై  ప్రయాగః  ॥ ౩౩॥

చత్వారః స్తమ్భభూపా  శుభనికరకరా దిక్షు విభ్రాజమానాః
కేదారద్వారవత్యావథ సమజగతాం నాథరామేశ్వరాహ్వౌ ।

యన్నిష్ఠం  ధర్మసౌధం సుదృఢమధిగతా వైజయన్తీ  జయన్తీ
పుణ్యాయా ఆర్యజాతే రిపువశమనితా గీయతేఽనన్తకాలాత్ ॥ ౩౪॥

పూర్ణప్రాచీప్రతీచీప్రచురసురుచిరాశేషవిద్యానిధానం   
స్వాతన్త్ర్యత్యాగదీక్షావిహితపరికరో  హిన్దుతాప్రాణభూతః   ।

ఆర్యావర్త్తప్రకాశో  హిమకరధవలా మాలవీయస్య కీర్త్తి-
ర్ధర్మస్యైకో   నివాసః స్మరహరనగరీవిశ్వవిద్యాలయోఽయమ్ ॥ ౩౫॥

గ్రామాన్  విధ్వంసయ ద్రాగ్  ధును వరనగరాణ్యగ్నిసాద్భావయస్వా
శేషాన్ సాఙ్గ్రామికార్థాన్   రిపుకరపతితాన్ సేతుబన్ధాఁల్లునీహి   ।

స్కన్ధావారార్థమేతాన్   విఘటయ వితతాన్ క్రోశతాం  క్షేత్రవర్గాన్ 
నిశ్శస్త్రాన్  భారతీయాన్ కురు వత విదధే శాసకః క్షోభమిత్థమ్  ॥ ౩౬॥

ప్రధ్వంసో  దాసతాయాః కథమపి నివసన్ప్రాగభావో వినశ్యన్
సామర్థ్యస్యాఖిలాప్తేః  సమసమయభవాభావసత్తా సమగ్రా ।

ధౌరేయస్వామితాయాః ప్రసభనిపతితాన్మిత్రరాజ్యాద్విభేదో 

దేశేఽస్మిన్ సుస్వతన్త్రేఽనుభవపథగతాః  ఖణ్డనీయాః  కుతస్తే ॥ ౩౭॥
జాగ్రజ్జాజ్వల్యమానానలపటలలలజ్జ్వాలమాలావలీఢ  

వ్యాలోలస్ఫోటనిర్యజ్జ్వలనకణగణాదగ్ధపూఃక్షేత్రవృక్షాః    ।
ఛిన్నార్థా రిక్తశస్త్రాః   పరిత ఇహ వృతా ఘోరశస్త్రాస్త్రసజ్జైః  

ప్రాణాంస్త్యక్త్వాపి  భూమిం ప్రవలపరవలైర్మా   ముచన్ భారతీయాః ॥ ౩౮॥
భీష్యన్తాం వ్యోమయానైర్జ్వలదనలవలద్గోలఘోరావమర్దై    -
ర్దాహ్యన్తాం  వహ్న్యగారైరభిత  ఇహ చలదృఙ్కముఖ్యాయుధేద్ధైః  ।

రుద్ధ్యన్తాం  యోధలక్షైః క్షపితపరవలైః  పూర్వతః పశ్చిమాద్వా
స్వాతన్త్ర్యం  సంలభేరన్ నిజతనుహవనే పణ్డితా  భారతీయాః ॥ ౩౯॥

కస్మై  హన్తాస్తి  కథ్యా నిజవిషయభవా పారతన్త్ర్యప్రసూతా 
సఙ్కష్టేయం  దశా భో గృహనగరభవద్దాహలుణ్ఠాభియోగైః    ।

వేత్రాఘాతైః   కశాభిర్విశసనజనితత్రాసవిక్షోభణాభి -
ర్వ్యగ్రస్త్రీబాలవృద్ధాతురనిఖిలజనా    కస్య పుంసో వినాశ్యా ॥ ౪౦॥

దాన్తో దాహైర్గృహాణాం   హరణవిశసనైస్త్రాసితః   సర్వనాశై -
ర్నీతో విక్షోభదైన్యం  గగనడయనకైర్యానసార్థైః   పతద్భిః ।

గోలాఙ్గారైర్నిదగ్ధో   వికలవిలులితో ఘాతకైస్తైరుపాయైః  
స్వాధీనత్వాయ మార్గం  ప్రతిదినమయతేఽథాపి  కోఽప్యార్యదేశః ॥ ౪౧॥

ఐశాన్యాముగ్రరూపో  గ్రసతి  వసుమతీం భారతీయాం రణాగ్ని-
ర్వ్యాదాయాస్యం కరాలం కవలయతి భృశం పూర్వతోఽకాలకాలః ।

సర్వే కష్టం  సహన్తే ప్రతిదినమనిశం  వర్ద్ధితైర్వస్తుమూల్యై   -
రేకస్మిన్మాసి గావః ప్రయుతసమధికా  హన్యమానా భవన్తి ॥ ౪౨॥

దూరం నీతా విదేశే సమరహుతవహేహూయమానాముధైవం
సమ్ప్రత్యార్యాః ప్రవీరా  నిజనిజజననీ రోదయన్తోఽతిలక్షాః ।

ఛిన్నః సౌవర్ణరాశిర్యవననృపధరాస్వామ్యపస్పర్శజాతీః
సమ్భేద్యాస్తేఽద్య నీతిర్నిగడితమతయో రాష్ట్రభక్తా  నిబద్ధాః  ॥ ౪౩॥

దారిద్ర్యోద్దామదావాదహనదరదలద్దానవైర్దూయమానా    
దుర్వారద్వేషదుఃఖోదయదమనదృఢద్యోతనైర్దాన్తదీనాః    ।

దుర్దైవోద్యోగదీర్ణా  దితదితిజదయోదన్తదూరప్రపద్యా

మాద్యన్మాన్ద్యైర్దురీశైః    ప్రతిదివసమహో  హిన్దవో  నాద్రియన్తే  ॥ ౪౪॥
లోలూయ్యన్తే లలామాః ప్రతికలమతులాన్దోలనైః    శాలమాలా

లీలావల్లీమతల్లీవలయవలయితాః   సత్ఫలాస్తే రసాలాః ।
లోక్యన్తే హార్యలోకైః  కలితవికలితైస్తత్స్థలే    లఙ్ఘితాని

బార్వూరాణి క్రమేలాకులహృదయతలాన్యాలవాలాని  తాని ॥ ౪౫॥
ఊర్జాభిస్తర్జనాభిర్జయజనితజయోద్గర్జితస్ఫూర్జితాభి      -
ర్భర్జాభిర్జర్జరాభిర్జ్వరజనితజరాజీర్ణనిర్జ్వాలనాభిః       ।

జఙ్ఘాలైర్జ్వాలజాలైరగజగదఖిలం     భూర్జభర్జం   సృజద్భిః
ఖర్జూరా  నైవ  సర్జా జితజనిమనుజా నిర్జరాస్తైర్వివర్జ్యాః    ॥ ౪౬॥

స్వాతన్త్ర్యం  క్వాపి లీనం విజయసహభవా శూరతాస్తం ప్రపన్నా
సోత్సేధోత్సాహభూమా విలయముపగతా శ్రీః  సమజ్ఞాన్తమాప్తా   ।

నో పుంస్త్వస్యాద్య చర్చా సుచరితనికషో మాన ఉచ్చైర్విభగ్నో
భూయాంసస్తానభఙ్గా భరతభువమిమాం యద్విభేత్తుం ప్రవృత్తాః  ॥ ౪౭॥

హంసాయన్తేఽద్య కాకా మలినసహయుజః కేసరీయన్తి కోలా
బాష్పాయన్తే శ్వసన్తః పురుషతనుభృతః సర్వతో రుద్ధచేష్టాః   ।

సామ్రాజ్యం  వీణయన్తి ప్రతతబలమదోన్మాథదమ్భా  మహీశాః
క్షీరస్యన్తి  ప్రరుగ్ణా  అధరచికురితాశ్చాధునోత్పుచ్ఛయన్తే ॥ ౪౮॥

కోటీనాం వింశతీ ద్వే మనుజతనుభృతాం పాదపద్మావనమ్రే
వింశ్యామస్యాం శతాబ్ద్యాం  సముచితవివిధాస్త్రావసజ్జే  కదా ను ।

స్వాతన్త్ర్యోత్సాహపూర్ణే  ద్విగుణబలభృతే స్వర్ణసింహాసనస్థాం 
వన్దేతాం  దేశలక్ష్మీం మృదితవిలులితద్వేషివాహీకసైన్యే  ॥ ౪౯॥

చత్వారింశత్సదర్పాః సహజబలభృతః కోటయో భారతీయా
గఙ్గౌఘాః  ప్రావృషేణ్యా  ఇవ లులితతటా వ్యశ్నువానాః సమన్తాత్ ।

స్వాతన్త్ర్యప్రాప్తికామా    నిగడితచరణాం మాతరం మోచయన్తే
జాతైక్యా  ఉత్పతేయుః కిమివ పరబలం వారయేత్ త్యక్తదేహాన్ ॥ ౫౦॥

దృప్యద్ధ్వాన్తావమగ్నా  ప్రఖరరవికరోత్తప్తకేదారషణ్డే 
శ్రామ్యన్త్యుత్థాపితాభ్రిర్ధరణినిఖననే     తత్పరా క్షామవర్ష్మా  ।

వక్రైడూకే  వసన్తీ వినమితపటలే ధూలిపూర్ణే నికాయ్యే
గ్రామాణాం  సప్తలక్షీ హృతసమవిభవా సామ్ప్రతం భారతేఽస్మిన్ ॥ ౫౧॥

గ్రామాణాం  సప్తలక్షీ వసతి బత నిజేఽప్యాస్పదే ప్రోషితాఽస్మిన్
యస్మై  కస్మైచిదిచ్ఛావశత  ఇయమభూద్దీయమానా  ధనాయ ।

స్కన్ధావారార్థమేషా   హృతగృహవిభవోత్సార్యతే నాథహీనా
దేశస్య ప్రాణభూతా  మృగయువశగతా గౌరివ క్లిశ్యతీహ  ॥ ౫౨॥

స్యాత్కశ్చిత్తన్నిమేషశ్చతసృషు పరితో దిక్ష్వపూర్వాం వితన్వన్
జాగర్తిం సంహరన్తీం సరభసమఖిలాంస్త్రాసలోభాదిదోషాన్  ।

ప్రాణాన్తత్యాగధైర్యం   నిజవిషయవలద్భక్తిమాగూరయన్తీం
స్వాతన్త్ర్యప్రాపణశ్రీః    సకలజనమతౌ భావపూర్తిం దధానః ॥ ౫౩॥

యే వా కే వా భవేయుః పునరధిపతయస్త్రాసయిత్వాత్యసహ్యాః
కాంశ్చిన్మాసాన్ సమా వా పునరధికమిమే నాత్ర దేశేఽధికుర్యుః ।

సద్యో భావీ స్వతన్త్రః  సరిసరదఖిలోద్యోగసమ్భారపూర్ణో
విజ్ఞానోద్గీతకీర్త్తిస్తడిదతిధవలః     శౌర్యవీర్యోర్జితాత్మా  ॥ ౫౪॥

కారావాసప్రసోఢోత్కటవికటమహాయాతనోగ్రా  భుశుణ్డీ -
ర్గర్జ్జన్తీస్తాః    శతఘ్నీర్జ్వలనకణముచో  నిర్భయం సమ్ప్రవిశ్య ।

వామం చాధాయ పాదం రిపుశిరసి బలాద్ బద్ధహేవాకభావా
సంసత్కాచిద్ విజేత్రీ భజతు నిజభుజైః  ప్రాజ్యసౌరాజ్యలక్ష్మీమ్  ॥ ౫౫॥

సత్యాసక్తః సితాత్మా కవికృతినిపుణో వృత్తగోవర్ధనశ్రీః 
కృత్వా చక్రం  కరాగ్రే గతివిగతిజుషాం నేత్రదానైకశక్తః    ।

ఏకో యః కర్మయోగీ నిఖిలహితవిధౌ బద్ధకక్ష్యః  శ్రితేశః
సోఽవ్యాదవ్యాజభవ్యః సకలనరవరో మోహనో దేశమేనమ్ ॥ ౫౬॥

పర్జన్యో  యస్య జన్యం ఘృతమనలహుతం లిప్సతేఽభీష్టవృష్ట్యై 
శుద్ధం  సమ్ముగ్ధదుగ్ధం   రచయతి రుచిరాం సత్త్వసమ్పత్తివృత్తిమ్  ।

ఆయుర్భుక్తం సమానాం శతమిహ తనుతే ప్రాజ్యమాజ్యం  ప్రజానాం
సానన్దం  వల్గదాస్తాం  ప్రతిదిశమతులం  ధైనుకం  భారతే తత్ ॥ ౫౭॥

దేవేన్ద్రః  పూర్వదేవైరసకృదధిజితో  న ప్రియోఽభూత్  స్వభక్తః
కైలాసో  రావణేనోల్లసిత  ఇతి పదే స్వేఽప్యతృష్ణోఽఖిలేశః  ।

నేపాలాధీశ్వరేణానిశముదయజుషా నిఃసపత్నేన తుష్ట
శ్చాఞ్చల్యాతఙ్కముక్తః పశుపతిరవతాత్ కాఠమాణ్డూనివిష్టః   ॥ ౫౮॥

సూర్యాచన్ద్రప్రకాశస్థగయదతిఘనధ్వాన్తసచ్ఛాదితాన్ధే  

ద్యావాభూమీ సమగ్రే విదధత ఉరవో మేఘషణ్డా అఖన్డాః  ।
ధారాసమ్పాతవర్షాస్రవదమలలసద్విన్దుభిః    ప్లావయన్తః

సృష్టిం  నూత్నాం విధాతుః పునరతులవలాః కర్తుమేతే సుసజ్జాః  ॥ ౫౯॥
ఆపః సమ్పాదయన్తీ వరవిమలతరా సున్దరామ్భోరుహాణ్యు

త్ఫుల్లాని  ద్యోతయన్తీ త్వరితగతివహా ఆపగా మన్దయన్తీ  ।
తారాతారైః  ప్రదీప్రం   వలయితసుషమం సాధయన్తీ విహాయో

వీరానుత్సాహయన్తీ లసతి దిశి దిశి క్రీడనీయా  శరచ్ఛ్రీః ॥ ౬౦॥
గోధూమాదభ్రభాగాః  సహజసహయుజాం క్షేత్రమాలాఢకీనాం

కేదారాః సర్పపాణాం యవచణకజుషాః సన్మసూరాభిభాజః ।
భక్తిః సాతీనకానాం విలసదతసికాశ్యామికాశ్యామలశ్రీః

సాశ్చర్యైశ్వర్యసీమా  ప్రముదితమహిమా  హైమనీ  భాతి భూమిః ॥ ౬౧॥
శ్రీపఞ్చమ్యాం  తపఃశ్రీస్తుహినజడతయా  నామ్రపుష్పాణి  సూతే

న స్పన్దన్తే   సమీరాః సురభితతనవో నాలయోయాన్తిమోదమ్ ।
నోద్దీప్తః   సూనధన్వా భువనజయమహః కర్తుమిచ్ఛాం బిభర్త్తి

నాక్రీ సఙ్క్రాన్తిరేషా  పరభృతవిరుతైరర్చ్యతాం  కస్య హేతోః ॥ ౬౨॥
అత్యన్తోత్తప్తపాంసుక్షితితలమఖిలం   వ్యాకులం కల్పయద్భి-
ర్నిఃశేషాం నిఃశలాకాం తృషితమృగకులోల్లాసనీమాదధానైః   ।

శ్రోత్రోత్తోదం   స్తనద్భిః  సకలమిహ జనం క్షోభయిత్వోష్ణవాతై  -
ర్మధ్యాహ్నోచ్చణ్డసూర్యస్తపసి  విజయతే స్వాతపైః  సప్రతాపైః   ॥ ౬౩॥

చఞ్చచ్చన్ద్రాభ్రదీర్ఘోజ్జ్వలవిమలలసద్విర్త్తిదీవ్యద్వితాన   
స్వాధ్యాయాచార్యసౌధాకరకిరణగణాశ్లిష్టసర్వాఙ్గగౌరమ్    ।

మల్లీమాలాలలామం  వికసితపటలాపాటలామోదముగ్ధ
మౌద్యానం చక్రవాలం  హరతి నిశి హృదాం ప్రాణినాం  భారతీయమ్ ॥ ౬౪॥

ఉన్మాద్యచ్చన్దనశ్రీసురభితసురభిప్రత్యుషఃశాన్తికాన్త్యా  
కిర్మీరైర్లోలకీరైర్లలితఖగకులానీరయద్భిః     సమీరై ।

ఔల్లాఘ్యం  వేలయద్భిః పృథుకయువవయోఽతీతలోకాః ప్రబుద్ధాః 
ఖేలన్త్యుద్వీరయన్తే నిజవిషయనిజాయత్తతాం భావయన్తి ॥ ౬౫॥

చన్ద్రాఙ్కాత్సఙ్గృహీతం   నవజలదకులాదాహృతం పుష్కరాద్వా
సన్నీతం కృష్ణిమానం  ధృతవతి పరితో వ్యశ్నువానే తమిస్రే ।

హ్రాదిన్యా  దర్శయన్త్యా కనకకషలసత్స్నిగ్ధయా  వర్త్మభేదాన్
వర్షాక్షేత్రాభిగుప్త్యై    నిశి కృషకగణాః సాభ్రయః  సఞ్చరన్తి ॥ ౬౬॥

ఏతాదృక్షేఽన్ధకారే  న దదతి కిమపి ద్రష్టుమన్ధే   నితాన్తం
దౌర్బల్యే జాగ్రతి  ద్రాక్  ప్రసరతి  పరితః స్వాన్ స్వకీయాన్ సమస్తాన్ ।

ఆస్థాయైకం   త్రిలోకీభరణపరివృఢం  స్వప్రకాశం  పరేశం
యోద్ధవ్యం  సర్వశక్త్యా సకలసముదితైర్హింసయాఽహింసయా   వా ॥ ౬౭॥

ధర్మస్యాత్యన్తనిష్ఠా సహజసుచరితస్యైకమాత్రప్రతిష్ఠా  
సత్యస్యోత్కర్షకాష్ఠ  నయవినయమహారమ్భనీతిర్వరిష్ఠా ।

ధైర్యప్రష్ఠార్యరీతీ    రిపువిజయమహాశ్చర్యచర్యా పటిష్ఠా
శ్రేష్ఠా  స్ఫేష్ఠా గరిష్ఠా పవనసుతగురోః కాపి దృష్టిః  శుచిష్ఠా ॥ ౬౮॥

భోగావాసోఽపి మోక్షాద్భుతసదనమలం దేవభాషాప్రియోఽపి
నానాపభ్రంశనిష్ఠో  యవనగణవృతోఽప్యార్యజాతిప్రతిష్ఠః   ।

స్వాతన్త్ర్యప్రాప్తికామోఽప్యతులవిఘటితానేకలోకాభిభూతో  
దేశోఽయం సార్వభౌమీం కథమిహ లభతామాదిమాం కీర్తిరేఖామ్ ॥ ౬౯॥

నిర్వార్య్యాః శక్లశుక్లా  నికృతనిరసితానన్దనాః  శిశ్విదానా
నీత్యన్తర్వాణికార్మా విసృమరయశసో వాగ్మినో జాగరూకాః ।

సామ్రాజ్యోన్నాథహారాః  కృశతనుసహజస్ఫీతవిత్తప్రభావా
శ్చార్వాఘాటాః కుశాస్తేర్భరతవసుమతీమాతృపూజానదీష్ణాః  ॥ ౭౦॥

స్వాతన్త్ర్యోజ్జ్వాలమాలానలసుహుతనిజప్రాణసర్వస్వశౌణ్డాః   
కారాయాం జగ్మివాంసస్తదను చ విపదాం సాహయః స్వాయతీనామ్ ।

భూయాంసః క్షీణకాయక్షయగదమృదితాః పేస్వరాః కష్టమార్గే
శ్రద్ధేయా   భారతీయాః సుఖవిభవభృతో భస్త్రికాశ్చాపరే  స్యుః ॥ ౭౧॥

గుఞ్జద్భృఙ్గాలిగీతైః    శ్రుతిసుఖమధురైః   కూజదాలోహితాక్షై
శ్చూతాస్వాదాతిరిక్తస్వరముఖరపికైర్మాద్యదామోదవాహైః   ।

పుష్పాణాం పావమానైః  ప్రకృతివరవధూనూతనాక్రీడముగ్ధం  
దిగ్ధం  శోభాభిరామం కుశలకృతికలోల్లాసితం  భారతం నః ॥ ౭౨॥

భాయాద్భూయః ప్రభూయాద్భవవిభవభరైః   సమ్భ్రియాద్భూతిభావై -
ర్భూష్యాద్భవ్యైః  స్వభావైర్భువనముభయతో  భావనాం భూరిభాసమ్ ।

భజ్యాద్భజ్యాత్ప్రభావోద్భవభరితభువో భూపతీన్ భూతభాషాన్

భుజ్యాద్భోగాన్ ప్రభూతాన్  భవికభరతభూర్భాగ్యభూమా ప్రభూతా  ॥ ౭౩॥
యత్తప్తం  నమ్రతాయై  ప్రభవతి  సతతం లోహమేతత్ ప్రసిద్ధం 

భూమిస్తప్తైవ  సద్యో జనయితుమఖిలానఙ్కురాఞ్ శాశకీతి ।
తస్మాదన్తర్దధానా  జ్వలనఖరశిఖా ఏవ సద్భారతీయాః

స్వాతన్త్ర్యం  సాధయేయుః స్వసుఖనవసుధామోదమోహాన్నివృత్తాః ॥ ౭౪॥
ఆర్యావర్త్తాభిధానే  వసుమతి మధురే మాతరున్నిద్రలీలే

త్వాం సమ్యక్ సర్వభూతిం నిఖిలకలకలాజ్ఞానవిజ్ఞానపూర్ణామ్    ।
శస్త్రైరస్త్రైర్విమానైర్నిజజనజనితైర్జాతరూపాం      భవానీం

కుల్యాభిః సిచ్యమానాం దిశి విదిశి శుభాం శ్యామలాం భావయామః ॥ ౭౫॥
న స్యాత్ కశ్చిద్ దరిద్రో వసనవిరహితో నైవ  మూర్ఖో న లుబ్ధో

జాత్యా కశ్చిత్ సమాజే న భవతు పురుషః స్త్రీ తథా మానహీనః ।
సర్వే స్యుః సుస్వతన్త్రాః  సకలసుఖభృతః పూర్ణవిద్యాః  ప్రసన్నాః

సోత్సాహాః స్వస్థదేహా  భవవిభవభరైః  సమ్భృతాః సంస్ఫురన్తః ॥ ౭౬॥
శాన్తే దాన్తే నితాన్తం శశధరధవలే ధైర్యధుర్యే  ధరిత్రి !
పూతే పూతప్రతాపే  మణిజటిలమహాసింహపీఠప్రతిష్ఠామ్   ।

స్వాయత్తాం స్వస్థచిత్తాం  సుచరితనికషోచ్చైశ్చరిత్రాం   విచిత్రాం
మాతస్త్వాం చిన్తయామో నవనవలసితోద్యోగసమ్భారపూర్ణామ్  ॥ ౭౭॥

కుల్యాభిః కూపషణ్డైర్వహదమలజలైర్నాలికాభిః   సుసిక్తాం
కేదారాభోగభవ్యాం దలకుసుమఫలోల్లాసివల్లీద్రుమాగ్రామ్     ।

కుణ్డోధ్నీచర్వ్యమాణైః   శిశుతృణనిచయేర్వత్సభద్రాభిరామై
రోరుచ్యాచాన్తసీమాం పరవిషయనుతాం ద్రష్టుమీహామహే   త్వామ్ ॥ ౭౮॥

యన్త్రవ్యూహైర్నదద్భిశ్చలదలవిసరైర్విశ్వతో    వ్యాప్తశోభై -
ర్వస్త్రవ్రాతాఁస్తథాస్త్రవ్రజగగనచరస్యన్దనాన్       బాష్పయానమ్ ।

సఙ్ఖ్యాతీతం  విచిత్రం  నిఖిలజనమనోఽపేక్ష్యవస్తూని నానా
తన్వానైర్మాతృభూమే ! భగవతి! భవతీమీశ్మహే జాత్వవాప్తుమ్ ॥ ౭౯॥

ఆకాశం వ్యోమయానైః  స్థగితవతి  మహాదీర్ఘకాయైః   సహస్రై -
ర్బాష్పైః  సౌదామనీభిర్విరచితగతిభిర్భూవిభాగాననోభిః ।

పోతైరబ్ధీన్   స్రవన్తీర్విధుతవతి   రిపుస్తోమమాత్మాధిపత్యే
ధ్యాయామస్త్వాం జనానాం జగతి నివసతాం పఞ్చమాంశేన పూర్ణే ॥ ౮౦॥

అర్థాధిక్యాభిసాధ్యాయుధవరరచనాఘోరసామర్థ్యసమ్ప 
ద్యోగావాప్యాన్యదేశోన్నతపదమహిమోత్కర్షసమ్భావితత్వాత్  ।

ఉన్మూల్యోద్దణ్డశత్రుప్రతిభటజనతాయోగ్యసఙ్ఖ్యాశ్రయత్వాద్     
యస్యాఖణ్డత్వమిష్టం   విమలమతిమతాం శ్రద్ధయా   తం స్తువీమః ॥ ౮౧॥

శ్రద్దధ్మస్తత్ర    పూజాం చిరమభిలషితాం తస్య కుర్మః పరస్మాద్
వాఞ్ఛామో నైవ  తస్మాదమృతమపి శుభాన్యర్థయామోఽథ  తస్మై  ।

తేనోత్కర్షం  శ్రయామస్తమిహ  జనపదం సాధువాదం వదామః
స స్యాత్సర్వా విభక్తీర్దధదమలతరా  మే సువాచాం సమాసామ్ ॥ ౮౨॥

పారోక్ష్యం కేచిదీయుర్నిజనుతివిషయం కేవలం ముక్తిసిద్ధ్యై
ప్రాత్యక్ష్యం  చైకమన్యే  కవనసముచితం భుక్తిలాభార్థమాపుః  ।

విద్వాంసో వస్తుతస్తు ప్రవచనరచనాచారుచాతుర్యయోగ్యం
స్వం దేశం జన్మభూమిం మతిసకలబలైః  సర్వథా సంశ్రయన్తే  ॥ ౮౩॥

కీరా హేమ్నోఽపి బద్ధాః  శుచిరుచిరుచిరే పఞ్జరే  నాత్ర తుష్టా
ముక్తాః సద్యో విహాయఃపరిచరణమమీ ప్రారభన్తే  స్వతన్త్రాః  ।

యత్సత్యం భారతీయాః కతి కతి చ శతీః పారతన్త్ర్యేణ  నీత్వా
స్వం రాజ్యం సాధయన్తే వసుపశుధరణీజీవనం వాస్తు మూల్యమ్ ॥ ౮౪॥

సమ్పూర్ణో వేదరాశిర్ధ్రువమయమధునా  మన్త్రవిప్రద్వయాత్మా 
త్యాగాస్తోషాస్తపస్యాశ్చిరతరనిచితా నూనమేషోఽవభాతి ।

ధర్మ్యా రాజన్యనీతిర్విపులితమహిమా కర్మశక్తిః  సమగ్రా
పుణ్యం వై కల్పకోటిప్రతతమతిలసద్భారతే  ధర్మసఙ్ఘః  ॥ ౮౫॥

గావః సర్వోపకారాః ప్రకృతిసుమధురాః  పుణ్యనద్యః సమస్తాః
పూతాః శైలాః  సమగ్రాః  శుచిరుచిరుచిరా నైకభేదా  అటవ్యః ।

పారావారాః పవిత్రా అఖిలమతిమహన్మణ్డలం  తీథసీమ్నాం
దేవాగారాణ్యనన్తాన్యమితనిధిరయం భారతస్యావిరస్తు ॥ ౮౬॥

సృష్టిస్థిత్యన్తకర్తా    చిదమలమహిమా జ్యోతిషాం జ్యోతిరేకం
సర్వాధిష్ఠానమూర్తిర్విఘటితఘటనాశక్తయానన్తశక్త్యా  ।

కోటీర్బ్రహ్మాణ్డఖణ్డాన్   క్షణత ఇహ సమాభాసయన్నైకరూపాం
క్రీడాం  తన్వన్ విభాతి ప్రభవతు  స విభుర్భూతయే భారతస్య ॥ ౮౭॥

స్వాతన్త్ర్యైకాన్తనిష్ఠా  ప్రచురశుచిరుచిర్దూరదృష్టిర్గభీరా   

ధీరాఽఽభేద్యా మహాబ్ధీన్  నుతసతతకృతిః పారయిత్వా ఫలన్తీ ।
ఏకా విస్రమ్భభూమిర్నిఖిలవిషయిణాం  జాగరాం సంసృజన్తీ

రాష్ట్రేషు  ప్రాక్తనేషు   ప్రబలసముదితా  భారతీ రాజనీతిః ॥ ౮౮॥
పారేవాగ్వర్త్తిరూపం విపులవిలసితం జ్ఞానవిజ్ఞానగర్భం 

పారావారాభిరామం త్రిదశగణమహాభారతీసన్నిబద్ధమ్   ।
ప్రాగైతిహ్యైకగమ్యం    సమసమయహితం విశ్వభాషాప్రభావం

రాజద్విద్యాలయశ్రీః  కిమపి విజయతే వాఙ్మయం భారతీయమ్ ॥ ౮౯॥
దూరే దుర్భిక్షవార్త్తా జనగణవిషమా క్వేతి భీతిర్నిరస్తా

న శ్రూయన్తే  కదాపి క్వచిదపి సహసా దాస్యవాః సన్నిపాతాః ।
నాఽన్యాయస్య ప్రవృత్తిం   ద్విషదపి సహతే నైవ  మిథ్యాభియోగః

స్వాతన్త్ర్యే  జాతమాత్రే ప్రగుణితగరిమా  ద్యోతతే భారతశ్రీః  ॥ ౯౦॥
లోకేష్వాకాలమృత్యుర్న చరతి న భవన్త్యాధయో వ్యాధయో వా

నైవాఽఽలస్యాదిదోషాస్తరుణిమని  నృణాం వృద్ధిసిద్ధ్యన్తరాయాః    ।
న ద్యూతం నాపి మద్యం మలినగుణగణా నాపి దోషప్రవృత్తి  -
ర్దివ్యేఽస్మిన్నార్యదేశే  ప్రథితమహిమని  భ్రాజతే  ధర్మలక్ష్మీః ॥ ౯౧॥

సౌరాజ్యేఽస్మిన్ప్రతిష్ఠాం  గతవతి చరమాం స్వర్ణసింహాసనస్థా
నీరాజ్యేతాఽఽర్యలక్ష్మీస్తరుణపరివృఢైః  సాధితార్థోల్లసద్భిః   ।

అస్త్రైః  శస్త్రైర్విమానైరుడుపశతశతైరన్తరాహిత్యసైన్యై      -
ర్నచ్ఛేద్యైర్నాపి  భేద్యైః  సుచరితనికషై రక్షితా దుష్ప్రధర్షా ॥ ౯౨॥

ప్రాజ్యైరాజ్యైః    పయోభిః ప్రతిగృహమనిశం  జాయమానైరమేయైః 
ఖాద్యాన్నైః  క్షేత్రవర్గేష్వతివిపులమహారాశిభిః   సమ్భవద్భిః ।

ధన్యా స్వాతన్త్ర్యలక్ష్మీః  సువసననిచయైర్యన్త్రసఙ్ఘాతసిద్ధై  
రత్నైర్నానాఖనిభ్యః  ప్రతిదిశమతులైర్నిఃసృతైరద్య    దృశ్యా ॥ ౯౩॥

విద్యావిద్యోతమానైర్నయవినయతపస్త్యాగవాగ్మిత్వభాగ్భి -
ర్నిర్భీకైర్న్యాయనిష్ఠైః   సుచరితవిభవైః  సత్యసన్ధైః  ప్రశస్తైః   ।

శూరైర్వీరైర్బహుజ్ఞైరతివిమలయశోరాశిభిర్ధర్మశీలైః    
సభ్యైః  పూర్ణావిరాస్తాం  సతతవిజయినీ భారతీ లోకసంసత్ ॥ ౯౪॥

స్వారాజ్యం స్యాత్స్వరాజ్యం భరతవసుమతీ స్యాదఖణ్డా ప్రపూర్ణా
దివ్యప్రజ్ఞాసమజ్ఞాః    ప్రబలవిజయినో  భాన్తు సర్వే యువానః ।

విద్యావాసాః సమస్తాః సుచరితవిభవైశ్ఛాత్రవర్గైః    సమృద్ధా
గ్రామే  గ్రామేఽభిరామా  హరితతృణభృతో గోచరాః సన్తు గోభిః ॥ ౯౫॥

శాన్తిః కాన్తిర్నితాన్తం ప్రముదితజనతాసత్ప్రవృత్తిర్వినీతిః
సాధ్వీ రీతిః సమీచీ కృతిరతివిమలా ప్రీతిరాస్తిక్యవృత్తిః  ।

న తః శస్యా శుభంయుః ప్రకృతిరథ  సితా సౌమ్యకీర్తిర్విభూతి-
ర్లోకశ్లాఘ్యా   చిరస్య స్థితిమిహ  తనుతామార్యదేశే స్వతన్త్రే ॥ ౯౬॥

యేయం వీథీ చలన్తీ హరతి జనిమతో లోక్యతేయా సమస్తై -
ర్యస్యాం యాన్తో హసన్తః పురత ఉపనతం నైవ  పశ్యన్తి  కూపమ్ ।

తాం జానన్తోఽప్యసక్తాః ప్రఖరపరిచయాస్తత్పరస్యాం  విభూతౌ
శశ్వద్భాస్వత్ప్రభాయాం భరతభువమిమే శోభయన్త్వధ్వనీనాః ॥ ౯౭॥

చారిత్ర్యాణాం  విధానం మనుజతనుభృతాం సంవిధానం శుచీనాం
మర్యాదానాం నిధానం విమలమతిమతాంయోగినాం సన్నిధానమ్ ।

ఆధానం దివ్యభాసాం ప్రకృతివిలసితాగారమేకం  ప్రధానం
రాష్ట్రం  న్యాయావధానం ప్రతిపదమయతే  భారతోచ్చాభిధానమ్ ॥ ౯౮॥

విశ్వేశః సర్వశక్తిర్గిరివరతనయాసాహచర్యార్చితశ్రీః  
సాన్ద్రానన్దామృతామ్భోనిధిరమరసరిద్వీచివాచాలమౌలిః   ।

స్వాతన్త్ర్యోల్లాసలీలాం   విలసితవిభవాం సర్వశోభాభిరామాం
భవ్యాం భవ్యైకభావాం  భరతభువమిమాం సర్వ్దా సమ్బిభర్తు ॥ ౯౯॥

ఆసేతోరాహిమానీవిశదతటభరాదద్రిభూపాలమౌలే
రాసిన్ధోరాచవఙ్గోదధిసలిలరుచేర్భారతోర్వీవిభూతేః   ।

యావచ్చన్ద్రార్కదీవ్యద్ద్యుతినుతిభరితా   దివ్యగఙ్గాఙ్గశోభా 
పద్యోన్మాలేయమాస్తామురసి సుమనసాం తావదుల్లాసితశ్రీః   ॥ ౧౦౦॥

ఐలాయగ్రామజన్మా  వ్రజితరసయుగక్రోశనీరేశమార్గః  
సౌమిత్రిః  కాశివాసీ శతకసుమనసామమ్బికాదత్తసూనుః ।

స్రీవిశ్వేశప్రసాదోపనతకవికృతిప్రాతిభాశ్చర్యశక్తిః   
ప్రాలమ్బం  మఞ్జులీలం  సునయతి తదురః శ్రీమహాదేవశర్మా  ॥ ౧౦౧॥

ఇతి కాశీహిన్దూవిశ్వవిద్యాలయే  సాహిత్యవిభాగాధ్యక్షేణ
కవితార్కికచక్రవర్తినా   పణ్డితశ్రీమహాదేవశస్త్రిపాణ్డేయేన   
ప్రణీతం  భారతశతకం సమాప్తమ్ ॥

కవిపరిచయః
కవికులగురువాణీనర్మమర్మోత్తరశ్రీ

రసభరపరిపాకో యస్య జాగర్త్తి కావ్యే ।
తులయతి నహి లోకే యఞ్చ కశ్చిద్ విపశ్చిత్

స జయతి బుధవర్యః శ్రీమహాదేవశాస్త్రీ  ॥
అఖిలభరతఖణ్డే కృత్స్నశాస్త్రేషు  శిక్షాం

ప్రదదతి  కిల శిష్యా యస్య పారేసహస్రమ్  ।
మతిరతివికలా నో నోన్మిషత్యద్య దివ్యాం

కథమథ కలయామో బోధశక్తి తదీయామ్ ॥
అధ్యక్షః మహామహోపాధ్యాయ శ్రీచిన్నస్వామిశాస్త్రీ
వైశాఖకృష్ణప్రతిపత్    ౧౯౯౯
సార్వభౌమసంస్కృతప్రచారపరిషత్  కాశీద్వారా సమర్పితాభినన్దనదలాంశః
ప్రకాశకః  సురేశదత్తపాణ్డేయః
సాహిత్యాచార్యః సాహిత్యరత్నం
౧౯ అసీ,కాశీ ।

